
R A D U N A N Z A   C U M Ü N E L A 
________________________________________ 

 

117. Protocol dals 17-12-2025 - 20.15 h 

 

 

 

Il president cumünel, sar Romeo Cusini, po salüder 66 persunas cun dret da vuscher a la 

radunanza cumünela illa Seletta a Zuoz. Specielmaing bivgnainta il president las rap-

reschantantas ed ils rapreschantants da las medias. S-chüsos sun sar cusglier Cristian 

Ferrari e sar Beat Schärer, contabel cumünel. 

 

Il president cumünel constata cha l’invid cullas tractandas per la radunanza cumünela es 

gnieu tramiss tenor constituziun cumünela e tenor ledscha per vschinaunchas dal Chantun 

Grischun. Cunter la glista da tractandas nu do que üngünas objecziuns our dal ravuogl da 

la radunanza. Cun que vela la radunanza cumünela scu convocheda seguond uorden e cun 

que cumpetenta da decider. 

 

Scu scrutinaduors vegnan numnos e tschernieus per la part vers il Piz Arpiglia sar Robert 

Pinchera e per la part vers il Piz Viroula sar Niculin Arquint. 

 

Il president gratulescha per la tscherna onurifica. 

 

 

 

685 01 Organisaziun da vschinauncha 

 01.C Radunanza cumünela  

 01.D.01 Appruvaziun protocol 

1. Protocol da la radunanza cumünela dals 4 november 2025 

Il protocol da la radunanza cumünela dals 4 november 2025 es expost daspö ils 2 december 

2025 düraunt 30 dis, fin ils 2 schner 2026 vi da la tevla naira, sülla pagina d’internet da la 

vschinauncha e sto a disposiziun sün chanzlia. Fin al di dad hoz nu sun entredas üngünas 

remarchas, scha que resta uschè, vela il protocol scu appruvo. Ün ingrazchamaint vo a nos 

chanzlist sar Patrick Steger per la cumpilaziun ed a l’administraziun cumünela per la publi-

caziun. 

 

 

 

686 03 Finanzas 

 03.H Büdschet 

2. Preventiv per l’an 2026 

Per la spiegaziun da quista tractanda do il president il pled al depüto finanzas, sar Jachen 

Delnon. El declera cha’l preventiv 2026 basescha sülla basa dal pè d’impostas fin al di dad 

hoz cun 65%. Que per musser transparent ils müdamaints. El orientescha cha’l preventiv 

es gnieu straglio sur tuot ils decasteris culla tenuta da definir cuosts precis ed entredgias 

realisticas. Que saviand, cha las investiziuns e cun que eir ils debits i’ls prossems ans saron 

considerabels. Sar Jachen Delnon repassa il quint dal preventiv in detagl e declera tuot ils 

müdamaints, chi sun in granda part eir spiegos illa missiva ed i’l cudaschin dal preventiv. 

Zieva la declaraziun detaglieda sto sar Delnon, insembel cul president cumünel a disposi-

ziun per dumandas ed ulteriuras spiegaziuns. 

Ün votant dumanda perche cha la documainta dal preventiv nu staiva a disposiziun sün 

chanzlia. Il president declera cha la documainta d’eira bainschi disponibla, que zieva cha 

l’invid per la radunanza cumünela es gnida tramissa. 

 

Üna votanta voul savair, scha’l cussagl cumünel ho già fat ponderaziuns per egualiser las 

entredas chi vaun a perder zieva la votaziun federela a reguard il «Eigenmietwert». Sar 

Delnon respuonda cha in fuond nun es que dal tuot simpel da definir üna metoda per 

ragiundscher que. El declera cha’l chantun es landervi dad elavurer üna proposta. L’execu-

ziun dad üna soluziun es alura eir na dal tuot simpla, causa cha que po chaschuner ün 

cumbat traunter la vschinaunchas, simil scu tar las impostas cumünelas. 

 

Üna votanta exprima pissers cul fat cha mantegnimaint vain sbasso a divers lös. Ella as 

dumanda scha tschertas prestaziuns paun auncha gnir spüertas. Sar Delnon po respuonder 

cha’l mantegnimaint es gnieu sbasso lo inua cha que es pussibel e que sainza diminuir il 

servezzan. 

 

Sar Jachen Delnon spiega il quint d’investiuns e declera cha que’s tratta pel 2026 be dad 

investiziuns chi sun già illa realisziun, già deliberedas u propi necessarias. El declera eir 

cha la finanziaziun da tuot las investiziuns nun es pussibla sur il „cash-flow“ spetto per l’an 

2026. Tres que cha las impostas chantunelas vaun ingiò muossa la calculaziun cha arduond 

15% dapü entredgias d’impostas faun dabsögn per egualiser las sortidas cullas inves-

tiziuns. 

 

Ün votant metta in dumanda l’investiziun da CHF 150‘000 per saner la senda Celesta. Sar 

Jachen Delnon declera cha que’s tratta dad üna spüerta turistica centrela i’l marcho prin-

cipel da famiglias. Per sgürer la spüerta haun da gnir accumplidas pretaisas da sgürezza 

chi claman per üna sanaziun cumpletta. 

 

Ün votant nun es perinclet cul import da CHF 165‘000 per la furmaziun da la rundella in 

Resgia. El es da l’avis cha’l cussagl cumünel nun ho in quista chosa agieu optimel. Tenor 

el ho il chantun tar otras rundellas surpiglio üna part da la finanziaziun da la furmaziun. El 

arcugnuoscha cha la furmaziun da la rundella es fich importanta e significha üna carta da 

visita per la vschinauncha. 

 

Üna votanta managia in chosa cha p. ex. Samedan ho investieu CHF 40‘000 per il listess 

intent. Ella es da l’avis cha’l proget per la furmaziun da la rundella es già avaunt maun cun 

ün pêr tschient tevlas melnas per l’adressamaint in vschinauncha. 

 

Ün votant dumanda scha’l cussagl cumünel lavura cun ün plan da finanzas e scha progets 

paun gnir spustos sün ün oter an u pü tard. Sar Jachen Delnon po respuonder e musser il 

plan da finanzas actualiso chi muossa ils ans 2026 fin 2030 e pü tard e cha bgers progets 

sun già gnieus spustos sün zieva l’an 2030. 

 

Ün votant declera ch’el es perinclet cullas investiziuns ed arcugnuoscha cha telas haun da 

gnir finanziedas. El metta però in dumanda l’agir dal cussagl cumünel e managia cha otras 

vschinaunchas nu vaun neir insü cullas impostas ordinarias. Il votant es da l’avis cha per-

sunas sun flexiblas, immobiglias na, dunque dess l’imposta süllas immobiglias gnir aug-

manteda. El spiega cha cun augmanter las impostas cumünelas per 5% e las impostas sün 

stabels per 0.5‰ as ragiundscha circa il listess import e metta quista proposta in dumanda 

cunter la proposta dal cussagl cumünel. Sar Jachen Delnon muossa ün conguel da tuot ils 

peis d’impostas in Engiadin’Ota ed eir ils peis per l’imposta sün stabels. Lo as vezza cha la 

vschinauncha da Zuoz as rechatta tar las impostas cumünelas al mumaint circa immez la 

glista e cun ün augmaint da 15% bod süsom, ma na süsom. Tar las impostas süls stabels 

es il purtret liger oter, lo as rechatta Zuoz già süsom e füss cun ün aumaint da 0.5‰ sulet 

sün 2.0‰, sül maximum admiss. Il votant respuonda cha tar augmaints dad impostas do 

que adüna ris-chs. Tenor el vaun tar las impostas sül acquist davent persunas. Tar las 

impostas süls stabels vaun eir persunas, ma las immobiglias restan. 

 

Üna votanta voul savair che chi capita scha la radunanza cumünela nun aderescha a l’aug-

maint dad impostas dumando dal cussagl cumünel. Sar Jachen Delnon explicha cha la 

probabilited cha’l chantun intervenescha e sforza ün aumaint dad impostas, es ot. 

 

Ün votant voul savair scha que do singulas persunas richas chi influenzeschan ferm las 

entredgias dad impostas e che impostas cha possessuras e possessuors dad abitaziuns 

secundaras haun da pajer. Sar Jachen Delnon declera cha’l secret dad impostas nu per-

metta al cussagl cumünel da piglier in vista detagls da las entredgias dad impostas. A 

reguard impostas cha possessuras e possessuors dad abitaziuns secundaras haun da pajer, 

managia sar Jachen Delnon, ch’els pejan lur part vi dad investiziuns cun impostas süls 

stabels e taxas da promoziun da turissem. Il president cumünel agiundscha cha s’ho fat 

ün’evaluaziun detaglieda da las entredgias dad impostas inavous fin l’an 2008. Sur tuot ils 

ans do que svilups chi nu’s laschan declarer. Scu exaimpel, dal 2018 es il pè d’impostas 

sül acquist gnieu diminuieu dad 85% sün 75%, las entredgias sun però idas minim insü. A 

reguard las otras vschinaunchas chi nu augmaintan quist an il pè d’impostas infurmescha’l 

cha in quellas vschinaunchas vain finanzcho que sur debits. Que do ün limit da debits cha 

vschinaunchas paun avair (arduond CHF 6‘500 per abitant a Zuoz). 

 

Zieva cha’l pled nu vain pü dumando our dal ravuogl da la radunanza cumünela fo il pre-

sident cumünel il prüm la votaziun per la dumanda dal votant: 

 

Il votant dumanda dad augmanter las impostas cumünelas per 5% e las impostas sün 

stabels per 0.5‰. La radunanza cumünela votescha cun 11 cunter 37 vuschs da na aderir 

a la dumanda. 

 

La radunanza cumünela aderescha in seguit al preventiv 2026 preschanto dal cussagl 

cumünel cun 45 cunter 5 vuschs tar 5 abstenziuns. 

 

 

 

687 04 Impostas 

 04.B Taxaziun d'impostas 

3. Pè d’impostas cumünelas per l’an 2026 

Il cussagl cumünel dumanda dad augmanter las impostas cumünelas per l’an 2026 per 

15%, da 65% sün 80%. La radunanza cumünela aderescha a la dumanda cun 40 cunter 

15 vuschs tar 5 abstenziuns. 

 

 

 

688 01 Organisaziun da vschinauncha 

 01.C Radunanza cumünela  

 01.C.05 Infurmaziuns 

4. Orientaziuns 

Il president infurmescha sur da las occurrenzas düraunt il temp da Nadel e Bümaun: 

• Bös-chin da Nadel 

• „Zuozer Gespräch“ 

• Silvester 

 

Inavaunt infurmescha il president in nom dal cusglier respunsabel, sar Cristian Ferrari, cha 

las lavuors vi dal indriz dals sains sül clucher San Luzi sun illas ultimas trattas. Per inau-

gurer il nouv indriz ho lö ils 7 favrer 2026 ün evenimaint per musser las imsüras, ils 

renovamaints, infurmaziuns detagiedas suot il motto vzair-udir-sentir. Il program detaglio 

segua. 

 

 

Il president cumünel piglia l’occasiun per s’ingrazcher tal cussagl cumünel, l’administraziun 

cumünela, il servezzan tecnic, la biblioteca e las scoulas per tuot la lavur prasteda e la 

buna collavuraziun düraunt l’an 2025. L’an 2025 es sto intensiv e l’an 2026 saro simil. El 

giavüscha a tuots bellas festas. 

 

 

 

689 01 Organisaziun da vschinauncha 

 01.C Radunanza cumünela  

 01.D.02 Varia 

5. Varia 

Il president cumünel do il pled a la radunanza cumünela. 

 

Ün votant declera cha l’ospidel nu saja il tema hoz. El voul però render attent ad üna 

situaziun dischagreabla. La veglia organisziun dal provedimaint da sandet (SGO) es i’l pro-

ceder dad ün moratori. La nouv’organisaziun vain furmeda da las listessas persunas. Il 

votant pretenda cha nouvas persunas sun respunsablas per l’elavuraziun da la nouv’orga-

nisaziun. El pretenda üna clera guida politica dals presidents cumünels. A reguard la 

nouv’organisaziun propuona il votant ün organisaziun cun respunsabilited limiteda. El ex-

prima dubis a reguard l’agir actuel. 

Il president cumünel po infurmer cha la fuorma d’organisaziun nun es auncha definida e 

vain la prosma vouta discuteda ils 18 december 2025. El infurmescha sur dal stedi actuel 

da las discussiuns. Cler es cha nu po ir inavaunt cun üna copcha da la SGO e ch’üna gestiun 

mneda privata vain eir evalueda. 

 

 

 

La prosma radunanza cumünela ho lö ils 4 u ils 11 favrer 2026, tuot tenor scu cha’l cussagl 

cumünel decida da suottametter la cuntinuaziun dal provedimaint da sandet e la revisiun 

da la planisaziun dal lö a la radunanza cumünela. Il president sperescha sün üna parteci-

paziun numerusa. El ingrazcha a las votantas ed als votants per la cumparsa e serra la 

radunanza a las 21:55h in giavüschand a tuots bellas festas ed ün bun cumanzamaint pel 

2026. 

 

 In buna fè 

 Il president  l'actuar 

 

 

 

 

 

 

 

 

Data da publicaziun: 

Zuoz, ils 16 schner 2026 


